
   Йĕс таканлă шухăшăм

ташла-ташла кĕçенет.

Чĕнтĕрленĕ чĕн йĕвен,

чĕлпĕр тытма вăл чĕнет.



Çăлтăр витĕр çул курнать,

эпĕ каяс çул мар-ши?

Çĕрĕ витĕр çĕр курнать,

эпĕ çитес çĕр мар-ши?



Ыр шухăшăм – çул çути,

тĕрĕс çултан çĕтермĕ.

Анне чĕлхи – чун çути,

чĕре вутне сӳнтермĕ.



Ыйхăм, кирлĕ мар йĕме

хурлăх курĕ ку тесе.

Килĕп эпĕ килĕме

çĕнĕ сăвăсем илсе.



Чĕнтĕрленĕ чĕн йĕвен,

чĕлпĕр тытма вăл чĕнет.

Йĕс таканлă шухăшăм

пĕр тапать те пĕр сикет.

  